
FORMÁLI FORSTÖÐUMANNS 

Náttúrustofa Suðausturlands var stofnuð árið 2013 og er því að ljúka sínu 

tíunda starfsári. Árið 2022 störfuðu átta manns á stofunni í lengri eða 

skemmri tíma. Breyting varð í brúnni í byrjun apríl þegar Kristín 

Hermannsdóttir, sem hefur verið við stjórnvölinn frá stofnun stofunnar, lét 

af störfum og við forstöðumannsstöðunni tók undirrituð. Við þökkum 

Kristínu kærlega fyrir hennar góða framlag til uppbyggingar stofunnar á 

síðastliðnum níu árum. Einnig þökkum við Rannveigu Rögn Leifsdóttur sem 

lét af störfum í sumar og óskum þeim báðum velfarnaðar á nýjum vettvangi. 

Fjórir starfsmenn störfuðu allt árið, tvö á Höfn í heilu starfi og tvær á 

Kirkjubæjarklaustri í hálfu starfi, og að auki fengum við tvo sumarstarfsmenn 

til okkar. Auglýst var eftir starfsfólki í október og í kjölfarið var ráðinn Álfur 

Birkir Bjarnason sem hóf störf í byrjun árs 2023.  

Starfsemi stofunnar var fjölbreytt að vanda árið 2022 en þó er alltaf áhersla á þá náttúrufarslegu þætti sem 

eru einkennandi fyrir starfssvæði hennar. Jöklarannsóknir hafa ætíð skipað stóran sess og áfram var fylgst 

með skúm og helsingja sem mætti kalla einkennisfuglategundir Suðausturlands. Framhald varð á 

kolefnismælingum, unnið að greiningu á áfallaþoli vistkerfa á áhrifasvæði Skaftárhlaupa, grunnþættir 

náttúru vaktaðir og útbreiðsla tröllasmiðs kortlögð svo eitthvað sé nefnt. Þessum verkefnum og fleirum 

eru gerð skil hér í stuttu máli á eftir. Störf stofunnar eru ávallt háð fjármagni og kemur stærstur hluti tekna 

frá ríki og sveitarfélögum, en hlutur samkeppnissjóða og samstarfssamninga er alltaf að aukast og telur nú 

um 40% tekna Náttúrustofunnar. 

Náttúrustofa Suðausturlands er mikilvæg af mörgum ástæðum. Hún er mikilvæg fyrir vísindin en 

rannsóknirnar sem hér eru unnar leggja til bita í stóra púslið sem hjálpa okkur að skilja heiminn betur. Hún 

er líka mikilvæg fyrir náttúruna á svæðinu vegna eftirlits og vöktunar sem hún stendur fyrir. Einnig sinnir 

hún mikilvægu ráðgjafarhlutverki og veitir sérfræðivinnu fyrir fyrirtæki og stofnanir. Hún er mikilvæg fyrir 

samfélagið sem getur leitað í þann þekkingarbanka sem hér hefur safnast saman. Síðast en ekki síst gefur 

hún fólki tækifæri á að vinna störf sem byggja á þeirra sérþekkingu hér á Suðausturlandi en slíkt er mikill 

auður.  

Nú er mínu fyrsta ári sem forstöðumaður Náttúrustofu Suðausturlands að ljúka og að baki eru 12 mánuðir 

af stífum lærdómi. Ég var heppin að geta leitað óspart til forvera míns í starfi sem miðlaði af reynslu sinni 

og kann ég henni bestu þakkir fyrir það. Það að stýra Náttúrustofu Suðausturlands er gífurlega fjölbreytt 

og spennandi starf en það sem er líklega mest gefandi er frábæra starfsfólkið sem við hana starfar. Ég er 

þeim og stjórn Náttúrustofunnar þakklát fyrir stuðninginn á síðastliðnu ári og hlakka til að takast á við 

komandi verkefni. 

Virðingarfyllst, 

 

Forstöðumaður, 8. mars 2023  

SKÝRSLA STJÓRNAR 

Það er mér mikil ánægja að skrifa mitt fyrsta ávarp í ársskýrslu Náttúrustofu 
Suðausturlands sem formaður stjórnar. Ég hóf störf sem bæjarstjóri í 
Hornafirði um mitt síðasta ár og hafa síðustu mánuðir verið afskaplega 
viðburðaríkir og ánægjulegir. Í september tók ég sæti í stjórn 
náttúrustofunnar. Þar leysi ég af hólmi Rögnvald Ólafsson og tek við góðu 
búi.  
 
Sem stjórnarformaður hef ég fylgst stoltur með því góða og mikilvæga starfi 
sem starfsfólkið innir af hendi en starfsemi Náttúrustofunnar er afar 
fjölbreytt.  
 
Mikilvægi þess starfs sem unnið er á Náttúrustofu Suðausturlands er 
geysilegt, ekki síst nú á tímum loftslagsbreytinga. Huga þarf vel að starfsemi 

sem þessari og standa vörð um reksturinn. Bæði til að skilja betur okkar nærumhverfi og þróun þess, en 
líka til þess að byggja áfram upp starfsemi þar sem ungt og vel menntað fólk sér tækifæri í að snúa aftur í 
sína heimabyggð að loknu námi og starfa við það sem þau menntuðu sig í. Um þetta verðum við öll að 
sameinast.  
 
Rekstur Náttúrustofu Suðausturlands gengur vel. Rekstrarniðurstaða síðasta árs var jákvæð um 12,2 
milljónir og námu heildarrekstrartekjur 69,2 milljónum króna. Samkvæmt efnahagsreikningi námu eignir 
stofunnar 36,5 milljónum króna og bókfært eigið fé í árslok var 32 milljónir. Framlag ríkis og þeirra 
sveitarfélaga sem Náttúrustofan starfar í, Hornafjarðar og Skaftárhrepps, er um 60% af tekjum en hin 40% 
eru ýmsir styrkir, samstarfssamningar og útseld vinna.   
 
En þó að rekstur Náttúrustofu Suðausturlands hafi gengið vel á síðasta ári má í raun lítið út af bregða í 
slíkum rekstri. Stjórn náttúrustofunnar mun á komandi ári beita sér fyrir því að efla enn rekstrargrundvöll 
stofunnar og berjast fyrir hagsmunum hennar til lengri tíma litið.  
 
Það starfssvæði sem Náttúrustofu Suðausturlands nær yfir er geysilega víðfeðmt. Allt frá Mýrdalssandi í 
vestri alla leið austur í Hvalnesskriður, en stofan vinnur einnig að verkefnum utan þess landsvæðis. Á árinu 
var Náttúrustofan með aðstöðu í Nýheimum á Höfn í Hornafirði ásamt því að vera á Kirkjubæjarklaustri 
með aðstöðu fyrir tvo starfsmenn. Í Nýheimum á Höfn í Hornafirði er kraftmikil starfsemi. Þar er suðupottur 
menningar, menntunar, nýsköpunar og rannsókna. Á árinu flutti Vatnajökulsþjóðgarður svo í húsið og eru 
væntingar um mikla uppbyggingu í og við Nýheima á næstu árum. Slík uppbygging, ásamt nánd og samstarfi 
við samfélag Nýheima mun nýtast Náttúrustofu Suðausturlands vel í framtíðinni.  
 
Ég vil þakka styrktaraðilum fyrir sinn stuðning, án hans væri rekstur stofunnar ekki mögulegur. Ég þakka 
einnig öllu starfsfólki Náttúrustofu Suðausturlands fyrir sitt góða starf á árinu og stjórninni fyrir gott 
samstarf og ánægjuleg kynni. Sérstaklega vil ég þó þakka forstöðumanni Náttúrustofunnar dr. Lilju 
Jóhannesdóttur fyrir einstaklega skemmtilegt samstarf.  

 
 

 

Formaður stjórnar, 12. mars 2023 

UM NÁTTÚRUSTOFU 

Náttúrustofa Suðausturlands er ein af átta náttúrustofum landsins og starfa samkvæmt lögum nr. 60/1992 

um Náttúrufræðistofnun Íslands og náttúrustofur. Stofurnar hafa allar sömu lögbundnu hlutverkum að 

gegna en starfa á mismunandi landssvæðum. Náttúrustofur er allar aðilar að Samtökum náttúrustofa 

(SNS), en samtökunum er ætlað að efla samstarf náttúrustofa og vinna að hagsmunamálum þeirra.  

Að Náttúrustofu Suðausturlands standa Sveitarfélagið Hornafjörður og Skaftárhreppur. Samstarfs-

samningur um reksturinn milli sveitarfélaganna var endurnýjaður á ársfundi stofunnar í mars 2019 og 

greiða bæði mótframlag til rekstursins. Starfssvæði Náttúrustofu Suðausturlands nær frá Blautukvísl á 

Mýrdalssandi í vestri og austur í Hvalnesskriður en einnig vinnur stofan að verkefnum utan þess 

landsvæðis. Árið 2022 var Náttúrustofan með þrjár skrifstofur í Nýheimum á Höfn í Hornafirði og á 

Kirkjubæjarklaustri hefur stofan haft aðstöðu fyrir tvo í Kirkjubæjarstofu frá og með árinu 2016.  

Stjórn stofunnar er skipuð þremur aðilum, tveimur skipuðum af Sveitarfélaginu Hornafirði og einum af 

Skaftárhreppi. Stjórnin er kosin til fjögurra ára í senn og skal kjör stjórnar jafnan fara fram í upphafi nýs 

kjörtímabils sveitarstjórna. Árið 2022 tók því ný stjórn til starfa og er þannig skipuð; Sigurjón Andrésson, 

bæjarstjóri í Sveitarfélaginu Hornafirði, stjórnarformaður, Sæunn Stefánsdóttir, forstöðumaður Stofnunar 

Rannsóknasetra Háskóla Íslands og Auður Guðbjörnsdóttir, fulltrúi í sveitarstjórn Skaftárhrepps, 

meðstjórnendur. Varamenn eru: Sigurður Sigursveinsson, Björn Helgi Snorrason og Anna Ragnarsdóttir 

Pedersen. Árið 2022 voru haldnir fjórir stjórnarfundir auk ársfundar. Náttúrustofan heldur úti heimasíðu 

og er að auki með Facebook og Instagram-síðu. 

 

https://nattsa.is/
https://www.facebook.com/natturustofasudausturlands
https://www.instagram.com/natturustofa_sudausturlands/?hl=en

STARFSMENN 

 

 

 

Forstöðumennsku á árinu gegndu Kristín Hermannsdóttir og Lilja Jóhannesdóttir 

en Lilja tók við Kristínu þann 1. apríl. Kristín er Cand. Scient í veðurfræði en Lilja er 

doktor í líffræði en auk þess er hún með B.Sc. og M.Sc. próf í náttúru- og 

umhverfisfræði. Kristín hafði starfað hjá stofunni frá 2013 en Lilja frá 2018. 

Forstöðumaður annast stjórnun, áætlanagerð og sér um daglegan rekstur, auk 

samskipta við sveitarfélög, stofnanir, fyrirtæki og ráðuneyti. Einnig tekur hann þátt 

í rannsóknum og verkefnastjórn. 

 

 

 

 

 

Snævarr Guðmundsson er sviðstjóri en hann er með M.Sc. próf í jarðfræði frá 

Háskóla Íslands og hefur starfað hjá stofunni frá 2013. Hans helstu verkefni snúa 

m.a. að kortagerð, jöklamælingum, jarðfræði- og stjörnurannsóknum.  

 

 

 

 

Rannveig Ólafsdóttir hefur verið sérfræðingur hjá stofunni frá 2016. Hún er með 

M.Sc. próf í náttúru- og umhverfisfræði og B.sc.í líffræði. Hennar helstu verkefni 

árið 2022 voru kolefnismælingar í Skaftárhreppi og GróGos verkefnið sem bæði eru 

í samstarfi við Landgræðsluna. 

Pálína Pálsdóttir er sérfræðingur hjá stofunni. Hún er með B.S. próf í búvísindum 

frá Landbúnaðarháskóla Íslands og hefur starfað hjá stofunni frá 2017. Hennar 

helstu verkefni árið 2022 voru GróGos og Bændur græða landið, hvor tveggja 

samstarfsverkefni með Landgræðslunni.  

 

 

 

 

Rannveig Rögn Leifsdóttir var í hlutastarfi og vann hjá stofunni út júní. Hún er 

með B.Sc. próf í líffræði. Hennar helstu verkefni voru botnsýnataka, úrvinnsla 

viðtala og gagnaskráning fyrir verkefnið Vöktun náttúruverndarsvæða. 

 

 

 

 

Hólmfríður Jakobsdóttir var sumarstarfsmaður og var svo í hlutastarfi út október 

hjá stofunni. Hólmfríður er með B.Sc. í líffræði og stefnir á að ljúka mastersnámi í 

sama námi vorið 2023. Helstu verkefni hennar voru vettvangsvinna og 

gagnainnsláttur í verkefninu Vöktun náttúruverndarsvæða sem og rannsókn á 

tröllasmið. 

 

 

 

 

Heiðrún Hrund Sigurðardóttir var í hlutastarfi í sumar við kolefnismælingar.  

Kvíárjökull í Öræfajökli. Ljósm.: SG, 4. nóvember 2022. 

JÖKLAR OG JÖKULVÖTN 

 

 

  

 

 

 

 

 

 

 

 

 

 

 

 

  

Jöklar eru svipmesta auðkenni íslenskrar náttúru. Þeir eru stórvirkir í að rjúfa og móta 

landslag, eins og reyndar allt Suðausturland ber merki um. Skriðjöklar frá sunnanverðum 

Vatnajökli og Öræfajökli voru, eins og aðrir jöklar á Íslandi, í vexti um nokkurra alda skeið 

og til loka 19. aldar, og gengu þá fram dali og niður á láglendi. Á meðan svo var flæmdust 

jökulvötn ýmist um aura eða yfir nytjalönd þar sem þær ollu töluverðum búsifjum. Eftir 

1890 voru flestir jöklar teknir að rýrna og hélt sú framvinda meira og minna áfram á 20. 

öld. Á síðustu áratugum hafa þeir hopað ört. Undan sporðinum birtist land sem hefur verið 

hulið af jökli öldum saman. Ein afleiðing jökulhopsins er að framan við skriðjökla hafa 

myndast jökullón sem stækka sífellt, ásamt því að breytingar verða á farvegum jökulánna 

og framburði þeirra. Árkvíslum sem renna til sjávar fækkar og eftir að jökulvötnin tóku að 

renna úr lónum hafa myndast stöðugri farvegir. 



 
 

  

11 Náttúrustofa Suðausturlands 
 

Á Náttúrustofunni hefur verið unnið að skráningu og kortlagningu á landmótun jökla á Suðusturlandi og 

jöklabreytingum almennt frá því að hún hóf starfsemi. Upplýsingar og niðurstöður rannsókna eru jafnan 

birtar í greinum og skýrslum sem í flestum tilfellum eru aðgengilegar öllum. Má nefna efni um t.a.m. 

Breiðamerkursand, Breiðamerkurjökul og aðra jökla, sem ævinlega má nálgast á síðu yfir útgefið efni á 

heimasíðunni. Afurðir af þessari vinnu birtast einnig í fræðsluritum Vatnajökulsþjóðgarðs og Jöklavefsjá 

Veðurstofu Íslands og vísindaritum.  

Jöklaskrá og jöklavefsjá  

Náttúrustofan hefur verið í samstarfi með Veðurstofu Íslands um vöktun jökla og skráningu útlína íslenskra 

jökla á ýmsum tímum. Í verkið hafa verið notuð ýmis gögn, t.a.m. gömul kort, loftmyndir og 

gervitunglamyndir. Gögnin eru send til alþjóðlegra stofnana eins og World Glacier Monitoring Service í 

Zürich í Sviss og Global Land Ice Measurements from Space (GLIMS) í Flagstaff í Arizona í BNA. Þar eru þau 

notuð til að meta stöðu loftslags á jörðinni í heild.  

Nú er yfirgripsmikið gagnasafn um íslenska jökla aðgengilegt á nýrri Jöklavefsjá Veðurstofu Íslands. Var hún 

kynnt almenningi í stjörnuveri Perlunnar í Reykjavík sunnudaginn 20. mars 2022, og síðan fjallaði Kastljós 

um jöklavefsjánna í þætti þann 24. mars. Jöklavefsjáin er samstarfsverkefni Veðurstofu Íslands, 

Jarðvísindastofnunar Háskólans, Landsvirkjunar, Jöklarannsóknafélags Íslands, Landmælinga Íslands og 

Náttúrustofu Suðausturlands. Það er styrkt af Loftslagssjóði og verkefninu Hörfandi jöklar á vegum 

umhverfis- og auðlindaráðuneytisins. Þar birtast mælingar og yfirlit um rannsóknir og breytingar á 

íslenskum jöklum. Hægt er að nálgast mæligögn og athuganir sem safnað er með reglubundnum hætti af 

innlendum stofnunum, fyrirtækjum, félagasamtökum og einstaklingum. Ritstjórn jöklavefsjárinnar 

uppfærir gagnasafnið jafnharðan og nýjar mælingar eru gerðar. 

Jöklavefsjáin. Á kortinu hér að ofan eru birtir sporðamælistaðir, ljósmyndastaðir og litaðar línur framan við 

jökulsporðana sem sýna útbreiðslu þeirra við tiltekin ár frá lokum 19. aldar. Af þeim sést hvað jöklar hafa 

hopað frá því að þeir voru í hámarksútbreiðslu um 1890. 

https://nattsa.is/utgefid-efni/
https://islenskirjoklar.is/
https://joklavefsja.vedur.is/#/page/map
https://www.ruv.is/sjonvarp/spila/kastljos/32276/9jprbo/joklavefsja-komin-a-vefinn


 
 

12 Náttúrustofa Suðausturlands 

Landmótunarkort af Breiðamerkursandi 

Talsverðum tíma ársins 2022 var varið í ritun og lokafrágang landmótunarkorts af Breiðamerkursandi, sem 

síðan var gefið út í nóvember 2022. Útgáfan markar ákveðin þáttaskil því að þar með er lokið kortlagningu 

sem búið var að vinna í frá árinu 2011. Um er að ræða nákvæmasta landmótunarkort sem hefur verið unnið 

af Breiðamerkursandi, og þó víðar væri farið. Greinin er á ensku og heitir Geomorphological map of 

Breiðamerkursandur 2018: the historical evolution of an active temperate glacier foreland ásamt 

kortunum. Hún birtist í sænska vísindatímaritinu Geografiska Annaler, Series A, Physical Geography. 

Greinina rituðu Snævarr Guðmundsson hjá Náttúrustofu Suðausturlands og David J.A. Evans hjá Durham 

háskóla í Norðhumbrulandi á Englandi.  

Landmótunarkortið af Breiðamerkursandi miðast við stöðu jökulsporðsins árið 2018. 

Í greininni er aðdragandi kortlagningarinnar rakin og fyrri rannsóknir, en Breiðamerkursandur hefur verið 

kortlagður nokkrum sinnum og var síðasta kortlagning var gerð fyrir 20 árum, og miðaðist við árið 1998. 

Síðan þá hefur jökullinn hopað 0,6-0,4 km og um 29 km2 lands orðið jökulvana. Í greininni er hop 

Breiðamerkurjökuls rakið frá lokum 19. aldar til ársins 2018, og landmótuninni gerð ýtarleg skil. Myndun 

ysta jökulgarðsins sem markar endastöðu framrásar jökulsins er lýst og þróun frárennslikerfisins, í tímaröð. 

Endurtekin könnun og greining á tímabundnum ferlum sem eiga sér stað við myndun landforma skipta 

sköpum í að skilja staðbundna þróun í landmótun jökla. Niðurstöðurnar nýtast sem hliðstæður á sambæri-

legum ferlum annars staðar og til að meta vísbendingar um loftslagsbreytingar og landmótunarfræði fornra 

jökulsvæða. Kortin birta uppfærslur frá eldri kortlagningu og fyrir landið sem hefur komið undan jökli, í 

ljósi nýrrar þekkingar, upplýsinga, ásamt því sem að nútímatækni í landupplýsingum (GIS), kortagerð og 

túlkun er notuð til þess að draga fram landform og þróun jökulsporðsins með skýrari hætti en fyrr.  

Suðurströnd Jökulsárlóns er mótuð af langri íveru Breiðamerkurjökuls í hámarksstöðu og Esjufjallarönd. 

Ljósm.: SG, 27. júlí 2022. 

Verkefni þetta hefur notið styrkja frá Kvískerjasjóði og Vinum Vatnajökuls. 

Sporðamælingar í Öræfum og á Mýrum 

Náttúrustofan hefur annast sporðamælingar á skriðjöklum í Öræfajökli frá árinu 2013, sem 

Kvískerjabræður og Fjölnir Torfason á Hala áður sinntu. Jöklarnir eru Kvíárjökull, Hrútárjökull, Fjallsjökull 

og Breiðamerkurjökull beggja vegna Jökulsárlóns. Líklega mun stofan einnig taka að sér vöktun á 

Skálafellsjökli innan tíðar. Mælingar styðjast bæði við vettvangsferðir og gervitunglagögn. Niðurstöðum er 

meðal annars komið fyrir í gagnagrunni Jöklarannsóknafélagsins og Veðurstofunnar og eru þá aðgengilegar 

í Jöklavefsjánni. 

 

Útsýni frá Mávabyggðarönd í Breiðamerkurjökli til Breiðamerkurfjalls. Ljósm.: SG, 27. júlí 2022. 

Hörfandi jöklar og endurgerðarljósmyndun 

Náttúrustofan hefur frá árinu 2017 sinnt öðru verkefni með Veðurstofu Íslands, Jöklahópi Jarðvísinda-

stofnunar Háskóla Íslands og Vatnajökulsþjóðgarði, sem nefnt er Hörfandi jöklar, sem styrkt er af á vegum 

umhverfis- og auðlindaráðuneytisins. Markmið þess er að auka vitund fólks um afleiðingar 

loftslagsbreytinga en ein birtingarmynd þeirra er að jöklar ýmist dafna, eins og gerðist á litlu ísöld, eða 

https://islenskirjoklar.is/#/page/map

hopa eins og þeir gera nú. Jöklar sýna fljótt viðbrögð við loftslagsbreytingum og ná þær vísbendingar athygli 

fólks vegna þess hve áberandi þær eru. Ein afurð verkefnisins er yfirlit á einblöðungi fyrir almenning og 

leiðsögumenn þar sem m.a. hop Breiðamerkurjökuls og Hoffellsjökuls hefur verið dregið upp fyrir árin 

2017-2021. Einnig eru kynntar jöklabreytingar almennt í tölum. Jöklabréf ársins kom út vorið 2022 með 

upplýsingum um jöklabreytingar fyrir árið 2021.  

 

Heinabergsjökull (t.h.) og Skálafellsjökull fyrir miðju, á suðaustanverðum Vatnajökli. Efst á myndinni er 

Öræfajökull. Ljósm.: SG, 9. september 2021.  

Á meðal samvinnuverkefna sem Náttúrustofa Suðausturlands tekur þátt í, ásamt Veðurstofunni er 

svokölluð endurtökuljósmyndun jökla. Sjónarhorn gamalla ljósmynda þar sem jöklar sjást eru leituð uppi 

og teknar myndir á nýjan leik. Samanburður við eldri myndirnar sýnir svart á hvítu umhverfisbreytingar 

sem hafa átt sér stað yfir þann tíma sem liðið hefur á milli þess að myndirnar voru teknar. 

Endurtökuljósmyndun nýtist einnig í að meta rúmmálstap tiltekinna jökla. Á næstu árum verður stefnt á 

að endurtökuljósmyndun verði að enn stærra verkefni þar sem gestir í Vatnajökulsþjóðgarði eru hvattir til 

þátttöku í eins konar „borgaravísindum“ með því að taka myndir af jöklum á völdum stöðum. 

Jökulsárlón 

Í júní 2022 var haldið áfram að fjölgeislamæla botn Jökulsárlóns, í samstarfi við Landsvirkjun og 

Jarðvísindastofnun Háskóla Íslands. Ekki tókst að ljúka mælingum vegna tæknibilunar mælingatækisins. Þó 

hafa um 2/3 hlutar lónsins verið skannaðir. Fyrst var farið í þessum erindum árið 2016 en árið 2022 tókst 

að bæta góðum áfanga við. 



 
 

  

15 Náttúrustofa Suðausturlands 
 

 

Andri Gunnarsson og Snævarr Guðmundsson á Jökulsárlóni í dýptarmælingum. Ljósm.: SG, 23. júní 2022. 

 

Kríuþekja á ísborg í Jökulsárlóni. Ljósm.: SG, 23. júní 2022. 

Úr vettvangsferðum á Breiðamerkursandi, sumarið 2021. 

LÍFRÍKI 

Skúmur sækir að starfsmanni stofunnar við varpárangursathuganir við bakka Fjallsár á 

Breiðamerkursandi. Mat á varpárangri skúms er hluti af verkefninu Vöktun náttúruverndarsvæða. 

Mynd: LJ 

Vöktun náttúruverndarsvæða 

Náttúrustofa Suðausturlands kemur að verkefninu Vöktun náttúruverndarsvæða, ásamt öðrum 

náttúrustofum á landinu og Náttúrufræðistofnun Íslands sem hefur umsjón með verkefninu. Verkefnið 

nær til alls landsins en tilgangur þess er að vakta náttúruverndarsvæði sem eru undir eða að útlit sé fyrir 

að verði undir álagi ferðamanna. Náttúrustofa Suðausturlands fer með skipulagningu, umsjón og 

framkvæmd verkefna á Suðausturlandi og skilar grunngögnum til NÍ til varðveislu. NÍ og NattSA koma báðar 

að úrvinnslu og túlkun ganga. Hér að neðan er gerð grein fyrir þeim sex verkþáttum sem unnin voru í 

verkefninu árið 2022. Auk þeirra fóru starfsmenn stofunnar á tvenn námsskeið á vegum verkefnisins; 

gróðurgreiningarnámsskeið í júní í Reykjavík og á námskeið í fjörusýnatöku í lok ágúst í Sandgerði. 

Ársfundur verkefnisins var haldin í Borgarnesi í september og þangað fóru tveir starfsmenn stofunnar. 

Vöktun á varpárangri skúms 

Nýliðun er mikilvægur þáttur af viðhaldi stofna og því áríðandi að vakta varpárangur skúms en tegundin 

hefur staðið höllum fæti undanfarin ár. Vöktun á varpárangri skúms fyrir þetta verkefni hófst árið 2020 á 

svæðinu við Jökulsárlón og í Ingólfshöfða en í ár var bætt við svæði austan Fjallsár. Fuglaflensa herjaði á 

skúm í sumar en flensan var staðfest í dauðum fugli sem fannst við Jökulsárlón um miðjan maí. Í ferðum 

NattSA í Öræfum og Suðursveit í sumar fundust 40 dauðir skúmar. Varpárangur var metinn á afmörkuðum 

svæðum við Jökulsárlón og Fjallsá en heildar hreiðurtalning var gerð í Ingólfshöfða. Varp skúms sumarið 

2022 var afar slæmt, skást var ástandið í Ingólfshöfða. Öll þrjú svæði voru heimsótt tvisvar og var ástandið 

eftirfarandi: 

 

Skúmurinn er skiljanlega ekki of hrifin af heimsóknum á varpsvæði sitt – hér tókst einum að bregða 

athuganda í Ingólfshöfða. Ljósm.: LJ, 4. júní 2022.  

Jökulsárlón: Af þeim fjórum hreiðrum sem fundust við Jökulsárlón þann 26. maí var einungis eitt á sínum 

stað þegar farið var aftur á svæðið þann 23. júní. Hin hreiðrin voru tóm og hafði eitt þeirra greinilega verið 

étið þar sem aðeins skurn var eftir. Í annari ferðinni þann 23. júní fundust 11 ný hreiður til viðbótar og var 

eitt þeirra með nýklakinn unga.  

Fjallsá: Á svæðinu fundust fjögur hreiður í fyrstu vettvangsferð þann 28. maí þegar farið var aftur á sama 

svæði þann 24. júní voru tvö hreiður með egg og tvö tóm. Í seinni ferð fundust þrjú ný hreiður á svæðinu. 

Ingólfshöfði: Þegar farið var í fyrstu vettvangsferð þann 4. júní út í Ingólfshöfða fundust 40 hreiður á 

svæðinu. Þegar farið var aftur þann 4. júlí voru þau öll tóm nema eitt, ekki gafst tími til að skoða sjö hreiður 

sökum tímaþröngar. 60 ný hreiður fundust á svæðinu og því líklegt að mörg paranna hafi orpið aftur en þó 

ekki í sömu hreiðurskál. Tófa var í höfðanum á þessum tíma sem útskýrir að einhverju leyti mikið afrán. 

Mófuglavöktun 

Mófuglar voru vaktaðir á átta svæðum í Sveitarfélaginu Hornafirði, til að fylgjast með þéttleika þeirra. Til 

mófugla teljast spörfuglar, vaðfuglar, kjói, og rjúpa. Tekin voru átta snið snið dagana 1. og 2. júní í 

Sveitarfélaginu Hornafirði. Sniðin voru við Dynjanda í Nesjum, neðan Fljótavegs í Nesjum, við Einholt á 

Mýrum, við Heinaberg á Mýrum, á Breiðamerkursandi austan Jökulsárlóns, á Breiðamerkursandi austan 

Fellsár, við Háöldu/Sandfell í Öræfum og á Skeiðarársandi. Talning fór fram á þeim tíma þegar virkni 

fuglanna er mest, þ.e. á milli 6:00 og 10:00 að morgni og 16:00- 20:00 síðdegis. 

 

Staðsetning mófuglasniðanna átta í Sveitarfélaginu Hornafirði sem tekin voru í verkefninu Vöktun 

náttúruverndarsvæða 1. og 2. júní. Kortagerð: LJ. 

Skúmatalningar 

Nærri þriðjungur heimsstofns skúms verpur á Íslandi, þar af nærri 75% á Breiðamerkursandi og nágrenni. 

Skúmi hefur verið að fækka á undanförnum árum og áratugum og var því tegundin sett í forgang í vöktun 

í þessu verkefni. Framkvæmdar voru punkttalningar á skúmi á svæðinu frá Hnappavöllum í vestri og austur 

að Fellsá til að fylgjast með stofnbreytingum. Talið var dagana 29.-31. maí og í heild voru taldir 174 skúmar 

í 58 punktum, 29 punktar voru með engum skúmum. Mest sáust 24 skúmar í einum punkti. 

Staðsetning punktanna 58 í Sveitarfélaginu Hornafirði sem skúmar voru taldir á dagana 29.-31. maí til að 

vakta stofnbreytingar. Kortagerð: LJ. 

Gróður 

Dagana 7. júlí, 8. júlí og 24. ágúst voru vöktuð sjö gróðursnið í þremur vistgerðum í Hornafirði . Eitt snið 

var í sjávarfitjungsvist, fimm í gulstarafitjavist og ein í starungsmýravist, en allar eru þær á lista 

Bernarsamningsinsins frá 2014 yfir vistgerðir sem þarfnast verndar. 

  

Hólmfríður Jakobsdóttir, starfsmaður Náttúrustofu Suðausturlands, og Guðrún Óskarsdóttir, starfsmaður 
Náttúrustofu Austurlands, taka út sjávarfitjungsvist í Hornafirði þann 7. júlí. Mynd: LJ. 

Staðsetning gróðursniðanna sjö í Sveitarfélaginu Hornafirði sem tekin voru í verkefninu Vöktun 
náttúruverndarsvæða 7. og 8. júlí og 24. ágúst. Kortagerð: LJ. 
 
Samkvæmt skilgreiningu NÍ hefur sjávarfitjungsvist hátt verndargildi hér á landi en gulstarafitjavist og 

starungsmýravist eru taldar hafa mjög hátt verndargildi. Tekin voru þrjú snið á Mýrum (tvær 

gulstararfitjavistir og starungsmýravist) og fjögur snið í Nesjum (ein sjávarfitjungsvist og þrjár 

gulstararfitjavistir). Lögð voru út 40x10 m snið og sex smáreitir (33x100 cm) teknir af handahófi innan 

sniðsins. Vistgerð sniðsins var metin og skráð. Fyrir hvern smáreit var gróðurhæð, jarðvegsgerð, lega reits 

jarðvegsdýpt og jarðvegsraki skráð. Með Braun-Blanquet kvarða var heildarþekja, grýtniþekja, 

æðplöntuþekja, mosaþekja, fléttuþekja, þekja ákveðinna tegunda/tegundaflokka skráð. Einnig voru allar 

tegundir sem fundust í sniðinu en lentu ekki innan smáreitana skráðar. Öll þessi gróðursnið höfðu áður 

verið tekin út árið 2013. 

Jarðmenjar 

Mikil þörf er fyrir vöktun og verndun jarðmenja hér á landi og vöntun á upplýsingum um fjölda þeirra. Þær 

þarf að vernda annars vegar á vísindalegum grunni og hins vegar er nauðsynlegt að vernda landslag og 

jarðfræðilega ásýnd landsins. Tekin voru út fjögur svæði í Sveitarfélaginu Hornafirði (mynd 6). Tvö svæði 

voru tekin í Óslandi á Höfn í Hornafirði þann 25. nóvember, annars vegar svæði sunnan við lóð Miðóss 8-

10 , hins vegar í vík norðan við Óslandstjörn. Skoðað var surtarbrandslag í Stúfsbrekkum við Borgarstúf í 

Nesjum, í landi Lindarbakka þann 8. desember. Í Bæjargili/Hvekksgili austan Reynivalla í Suðursveit eru 

taldir vera steingervingar af laufum, sem þarfnast nánari greiningar. Farið var á vettvang og fyrirbærin 

skoðuð, mæld og mynduð og gerð frumúttekt á svæði og mat á hvort sé í hættu vegna mannlegra athafna. 



 
 

  

21 Náttúrustofa Suðausturlands 
 

 

Staðsetning jarðmenja sem teknar voru út haustið 2022. 
 

 
 
 
 
 
 
 
 
 
 
 
Björn Gísli Arnarson hjá 
Fuglaathugunarstöð 
Suðausturlands stendur við 
trjábolaafsteypur í Óslandi. 
Mynd: SG, 9. desember 
2022. 

Mat á átroðningi á vinsælum ferðamannastöðum 

 
Múlagljúfur 
Múlagljúfur er í landi Kvískerja í Öræfum sem er við jaðar Vatnajökulsþjóðgarðs. Gilið verður sífellt vinsælla 

meðal ferðamanna sem keyra inn að gljúfrinu og ganga upp meðfram því og að bjargbrún á móts við 

Hangandifoss. Notast er við endurtekna myndatöku og dróna til að meta áhrif ferðamanna á gróður og 

stíga. Mikill fjöldi gesta hefur heimsótt gljúfrið undanfarin ár hefur svæðið látið verulega á sjá síðan vöktun 

hófst árið 2020 enda innviðir svæðisins ekki í stakk búnir fyrir mikinn mannfjölda. Til að bregðast við sóttu 

í samstarfi Sveitarfélagið Hornafjörður, landeigendur, Náttúrustofa Suðausturlands og 

Vatnajökulsþjóðgarður um styrk í Framkvæmdasjóð ferðamannastaða og munu fljótlega hefjast 

framkvæmdir á svæðinu sem miða að því að laga skemmdir og stýra umferð gesta. Þann 8. september var 

Múlagljúfur heimsótt og gengið eftir stígnum og stoppað á stöðum sem skráðar voru skemmdir á árin 2020 

og 2021 og teknar endurtökumyndir. Svæðið hafði mikið látið á sjá á milli ára og eru allir stígar að breikka 

og vaðast út frá fyrri árum. Nánast alla leiðina hafa orðið skemmdir og yfirleitt er stígurinn orðinn yfir 1,5 

m breiður sum staðar 3-4 m breiður og bjargbrúnin á móts við Hangandifoss er meira útvaðin en fyrir ári 

síðan. 

 

Yfirlitsmynd af svæðinu umhverfis Múlagljúfur, rauð lína sýnir stíginn sem flestir fara upp á móts við 
fossana í gljúfrinu, frá óskipulögðu bílastæði við varnargarða Múlaár. Mynd: Náttúrustofa 
Suðausturlands/SG, 10. október 2020. 

Einn af vöktunarpunktum á göngustígunum í Múlagljúfri. Glögglega sést hve mikið svæðið hefur látið á sjá 

á aðeins þremur árum. Á myndunum eru f.v. Brynjúlfur Brynjólfsson, Kristín Hermannsdóttir og Hólmfríður 

Jakobsdóttir. Ljósm.: LJ. 

Hvalnes 
Hvalnes er vinsæll áningastaður, þar er mikið útsýni til sjávar og yfir Eystrahorn og Tófuhorn. Vegna þess 

að Hvalnes er við þjóðveg 1 er það algengt að ferðamenn stoppi þar. Því hafa vinsældir áningarstaðarins 

aukist hratt á liðnum árum. Slíkt hefur haft neikvæð áhrif á svæðið en þar er orðið mikið traðk, gróður 

hefur eyðst upp víða og fleiri slóðar myndast á hverju ári. Ef bornar eru saman myndir frá 2021 og 2022 

má sjá að svæðið hefur látið talsvert á sjá á milli ára og því orðið nokkuð aðkallandi að beita einhvers lags 

stýringu á svæðinu. Teknar voru myndir með flygildi og þær bornar saman við myndir teknar fyrir ári síðan. 

Hvalnes var heimsótt 15. september í ár en var síðast kannað í október 2021 og gerir munurinn á árstíma 

samanburðinn erfiðari og verður lögð áhersla framvegis að þetta sé gert á sama tíma. 

 

Hvalnes, Eystrahorn og Tófuhorn séð frá hafi. Augljóst er að um mikla náttúrufegurð að ræða sem 
staðsett er við þjóðveg 1 og vinsældir svæðisins koma því ekki á óvart. Ljósm.: LJ, 15. september 2022. 

Samsettar drónamyndir af Hvalnesi, mynd til vinstri er tekin 26.10.2021 og myndin til hægri er tekin 

15.09.2022. Þó munurinn á gróðri og birtu vegna mismunar á tíma ársins við myndatökuna á myndunum 

tveimur sé mikill má engu að síður sjá hvernig stígum hefur fjölgað og orðnir meira áberandi og svæði þar 

sem bílum er lagt eru orðin meira úttroðin. Ljósm.: LJ. 

Vísband 

Náttúrustofan hlaut styrk frá Uppbyggingarsjóði SASS til að vinna fræðslumyndband um skúminn sem er 

hluti af örmyndbandaröðinni Vísbandi sem stofan áætlar að útbúa fleiri myndbönd fyrir. Fyrsta 

fræðslumyndbandið hlaut nafnið Skúmaskot og segir frá skúmnum og rannsóknum honum tengdum 

Myndbandið var frumsýnt á ársfundi Náttúrustofu Suðausturlands þann 24. mars 2022 og var í kjölfarið 

deilt á öllum miðlum Náttúrustofunnar og fékk góðar viðtökur.  

 

Skjáskot af fræðslumyndbandinu Skúmaskoti af Youtube-rás stofunnar. 

https://www.youtube.com/watch?v=sOlh6N0ftCk

Helsingjar 

Helsingjar - AEWA 

Náttúrustofan tekur þátt í sjö ára verkefni á vegum AEWA (African - Eurasian Migratory Waterbird 

Agreement) sem snýr að stýringu stórra hraðvaxandi stofna, í þessu tilviki helsingja. Árið 2016 var innan 

AEWA stofnaður samstarfsvettvangur um stýringu stærðar gæsastofna en ör vöxtur sumra þeirra er víða 

farinn að valda vanda. Ásamt Náttúrustofunni koma að verkefninu Náttúrufræðistofnun Íslands, 

Umhverfisstofnun, Fuglaathugunarstöð Suðausturlands og umhverfis- orku- og loftslagsráðuneytið. 

Verkþáttur Náttúrustofunnar í sumar sneri að helsingjamerkingum og beitarrannsókn. Til verkefnisins var 

kostað tíu GSM/GPS sendar sem við settum á helsingja í sumar. Sendarnir munu gefa okkur upplýsingar 

um landnýtingu fuglanna. 

Helsingjamerkingar 

Dagana 12.-15. júlí tók Náttúrustofan þátt í helsingjamerkingum í sjötta sinn en verkefninu er stýrt af Arnóri 

Þóri Sigfússyni dýravistfræðingi hjá Verkís. Eins og áður tóku starfsmenn Fuglaathugunarstöðvar 

Suðausturlands og Vatnajökulsþjóðgarðs þátt í merkingunum, auk sjálfboðaliða. Í þetta sinn voru einnig 

tveir starfsmenn frá Náttúrufræðistofnun Íslands við merkingar. Alls voru merktir 564 helsingjar í ár á öllu 
Suðausturlandi, 413 í Sveitarfélaginu Hornafirði og 151 í Skaftárhreppi. Líkt og síðustu tvö ár voru sett 

staðsetningatæki á fugla en í ár voru þau óvanalega mörg vegna AEWA verkefnisins en þau gera okkur 

kleift að fylgjast nákvæmlega með ferðum fuglanna. Settir voru GSM/GPS-sendar á 16 helsingja, sjö á 

Breiðamerkursandi, fjóra við Djúpá á Mýrum og fimm við Brytalæki á Álftaversafrétt. Sendarnir voru 

fjármagnaðir af AEWA verkefninu, einkaaðilum og auk voru tveir endurheimtir sendar af fuglum sem höfðu 

drepist. Til að reyna að tryggja að sem bestar upplýsingar náist með sendunum eru þeir settir á fugla sem 

við vitum að hafi lífsreynslu. Því eru sendarnir ekki settir á fugla sem eru að nást í fyrsta sinn heldur einungis 

á þá sem merktir hafa verið á fyrri árum og endurheimtast. Hefð er fyrir að fuglar með senda fái nafn og fá 

styrktaaðilar velja nöfn en auk þess var í ár vinsælt að nefna eftir merkingarmönnum. Fengu helsingjarnir 

eftirtalin nöfn: Sæmundur II (því fyrsti drapst), Guðrún Eldri II (því fyrsta drapst), Kristín, Carl, Mummi, 

Stígur, Liljan, Höddi, Binni, Snorri, Bjössi, Hallmundur, Stjóri, Skálm, Vigfús og Magnús. 

Helsingjahópur sem búið er að smala inn í rétt og bíður að fá merki nærri Fellsá þann 14.júlí. Ljósm.: LJ. 

Hópurinn sem kom að helsingjamerkingum á Breiðamerkursandi þann 12. júlí. Ljósm.: LJ. 

Helsingjavarp í Skúmey 

Farið hefur verið árlega síðan árið 2017 út í Skúmey í Jökulsárlóni og helsingjahreiður talin. Í ár var farið 

þann 27. maí og fundust 2006 hreiður. Í ár kom með Arnór Þórir Sigfússon frá Verkís til að lesa af merktum 

fuglum og líta eftir fuglum sem bera staðsetningartæki en hann stýrir helsingjamerkingjaverkefninu. 

 

 

Hópurinn sem fór í Skúmey til að taka út helsingjavarpið þann 27. maí. F.v. Arnór Þórir Sigfússon frá Verkís, 

Björn Gísli Arnason frá Fuglaathugunastöð Suðausturlands, Pálína Pálsdóttir, Rannveig Ólafsdóttir, og 

Kristín Hermannsdóttir frá Náttúrustofu Suðausturlands, Hrafnhildur Ævarsdóttir og Sigurður Óskar 

Jónsson frá Vatnajökulsþjóðgarði, Hólmfríður Jakobsdóttir og Lilja Jóhannesdóttir frá Náttúrustofu 

Suðausturlands og Brynjúlfur Brynjólfsson frá Fuglaathugunarstöð Suðausturlands. Ljósm.: LJ. 

T.v. Varpfuglar í Skúmey og Öræfajökull í baksýn, á myndinni má sjá í það minnsta 27 helsingja en þeir falla 

vel að landslaginu. Ljósm.: LJ, 27. maí, 2022. 

Pödduvöktun 

Þann 16. maí voru fjórða sumarið í röð settar upp þrjár pöddugildrur sem voru tæmdar reglulega fram á 

haustið. Tilgangur verkefnisins er að vakta magn sem er á sveimi hverju sinni en áætla má að fjöldi sem 

kemur í gildruna endurspegli það. Þannig má greina toppa í fjölda og bera saman við mismunandi búsvæði 

og landshluta. Slíkar mælingar gefa mikilvægar upplýsingar um náttúrufar og nýtast til samanburðar við 

ýmsar aðrar upplýsingar sem snúa að fuglum, svo sem varptíma og varpárangur en einnig til að meta 

breytingar á stofnum algengra smádýra og viðbrögð lífríkis við loftslagsbreytingum.  

 

Pöddugildrurnar eru staðsettar í þremur ólíkum búsvæðum, skóglendi, graslendi og við bakka stöðuvatns. 

Á myndunum hér að ofan má sjá Hólmfríði Jakobsdóttur og Rannveigu Rögn Leifsdóttur setja gildrurnar út 

þann 16. maí. T.v. er gildra í Einarslundi við Höfn og til hægri er gildra sem er staðsett við Þveitina. Ljósm.: 

LJ. 

Tröllasmiður  

Sumarið 2021 hófst á Náttúrustofunni vinna við að kortleggja útbreiðslu tröllasmiðs sem er eitt stærsta 

skordýr á Íslandi og finnst einungis frá Hoffelli suður og austur fyrir Almannaskarð. Íslenski tröllasmiðurinn 

er sérstök undirtegund og því Hornafjörður eini staðurinn í heiminum þar sem tegundina er að finna og 

vegna sérstöðunnar hefur verið lögð til friðlýsing bæði á henni og búsvæðum hennar. Sumarið 2021 var 

notað til að prófa og þróa aðferðir en aðalþungi verkefnisins var í sumar þegar beitt verður aukinni ákefð í 

gildrunotkun og fjöldi sniða aukin. Tröllasmiðurinn hefur ekki verið mikið rannsakaður á Íslandi og byggist 

þekking á útbreiðslu hans á gömlum heimildum og tilviljanakenndum athugunum. Í þessari rannsókn var 

notast við upplýsingar frá almenning og fallgildrur til þess að kortleggja útbreiðslu tröllasmiðs á þekktum 

fundarstöðum og svæðum sem sést hefur til hans auk þess sem fjöldi var skrásettur. Alls náðust 12 

tröllasmiðir í gildrur á fimm sniðum, en á sjö sniðum náðust engir tröllasmiðir, þrátt fyrir að heimamenn 

hafi séð til þeirra á þessum svæðum. Einn tröllasmiður náðist í gildru í austur Almannaskarði sem er austar 

en áður hefur verið staðfest með rannsóknum. Þetta gæti bent til þess að útbreiðsla tröllasmiðs hafi færst 

austar frá rannsóknum á um miðja síðustu öld. Verkefnið var styrkt af Kvískerjasjóði og atvinnu- og 

rannsóknasjóði Sveitarfélagsins Hornafjarðar. 

 

Tröllasmiður sem kom í fallgildru austan Almannaskarðs. Tröllasmiðurinn hefur verið merktur með 

tímabundinni merkingu á bakinu til að geta séð ef hann kæmi aftur í gildru. Ljósm.: HJ 2022. 

 

Fiðrildavöktun  

Náttúrustofan var í ár með þrjár fiðrildagildrur í samstarfi við Náttúrufræðistofnun Íslands og 

Fuglaathugunarstöð Suðausturlands. Gildrurnar eru settar upp um miðjan apríl og teknar niður í byrjun 

nóvember ár hvert en tæmdar vikulega. Undanfarin ár höfum við verið með fjórar gildrur í gangi sem 

staðsettar voru á Mýrum í Álftaveri, í Mörtungu á Síðu og tvær í Einarslundi við Hornafjörð. Nú er svo komið 

að ljósaperur sem þarf í gildrurnar eru hættar í framleiðslu og því var tekin ákvörðun um að hætta með 

gildruna á Mýrum en þaðan er stysta gagnaserían. Ljóst er að til að halda áfram fiðrildarvöktuninni þarf að 

uppfæra búnaðinn í samræmi við þær ljósaperur sem nú eru fáanlegar. 

GróGos 

GróGos er samvinnuverkefni Landgræðslunnar og Náttúrustofu Suðausturlands. Verkefnið GróGos - Mat á 

hættu á síðkominni dreifingu fokefna frá eðju eftir Skaftárhlaup var ætlað að afla upplýsinga um gerð og 

ástand vistkerfa á áhrifasvæði Skaftárhlaupa og meta getu þeirra til að standast setákomu og hindra 

dreifingu fokefna að hlaupi loknu. Verkefnið er hluti af hættumati vegna eldgosa á Íslandi (GOSVÁ) sem 

styrkt er af Ofanflóðasjóði. Rannsóknarsvæðið var áhrifasvæði Skaftárhlaupa í byggð frá Skaftárdal að 

norðan, Skálarafleggjara að austan og Flögulóni að vestan. Fyrirliggjandi gögn voru nýtt til að ákvarða gerð 

og eiginleika vistkerfa ásamt útbreiðslu flóða, setframburði og dreifingu setefna með vatni og vindi. Valin 

voru sex rannsóknasvæði til að sannreyna upplýsingar frá fyrirliggjandi gögnum með vettvangsferðum og 

myndum úr flygildum. Einnig var gerð viðhorfskönnun meðal íbúa áhrifasvæðinu. Niðurstöður frá 

sérstökum rannsóknarsvæðum benda til þess að allt það svæði sem þessi rannsókn tók til sé mjög 

viðkvæmt fyrir álagi og raski og hafi takmarkaða getu til að þola ákomu setefna og hindra frekari dreifingu 

þeirra.  

Almennt má segja að vistkerfi á svæðinu séu að hnigna sökum álags af völdum Skaftárhlaupa og er það 

niðurstaða bæði vettvangsrannsókna og viðhorfskönnunar. Byggt á þessum niðurstöðum tók hópurinn 

saman tillögur um aðgerðir/tilraunir til að efla viðnámsþrótt vistkerfa við Skaftá gagnvart setákomu og 

síðkominni dreifingu setefna, með tilliti til þess að draga úr neikvæðum áhrifum flóða á samfélög og 

vistkerfi í nágrenni Skaftár. Áætluð verklok GróGos eru í mars 2023. 

 

 

Rannsóknarsvæðin sex á áhrifasvæði Skaftárhlaupa í GrósGos verkefninu. Ástand vistkerfa var metið á 
hverju svæði út frá fyrirliggjandi kortagögnum og í vettvangsferðum. Kortagerð Pálína Pálsdóttir, 2023. 

Drónamynd úr 30 m hæð vestan við Skálarafleggjara. Sáningar eru sýnilegar víða en sumstaðar hafa þær 
kaffærst undir seti. Ljósm. Pálína Pálsdóttir, ágúst 2022. 
 

Risadiskur 

Sumarið 2020 þegar dælt var upp úr Hornafjarðarhöfn komu í ljós stórar skeljar af tegundinni Pecten 

maximus, sem kallast risadiskur á íslensku. Tegundin tilheyrir ekki fánu Íslands og er þetta í fyrsta skipti 

sem ummerki um hana finnst við Íslandsstrendur. Þótti þetta því athyglisverður fundur og ákveðið var að 

aldursgreina þær. Aldursgreining fór fram í Flórída og leiddu niðurstöðurnar í ljós að skeljarnar eru ekki 

eldri en frá árinu 1965 og því langlíklegast að skeljarnar hafi borist þangað af mannvöldum. 

 

T.v. Hluti skeljanna sem komu upp úr Hornafjarðarhöfn árið 2020. T.h. Rauður hringur sýnir hvar skeljarnar 

fundust á talsverðu dýpi. Ljósm.: KH 2021. 

Bændur græða landið  

Bændur græða landið er samvinnuverkefni Landgræðslunnar og bænda um uppgræðslu heimalanda. 

Tilgangur þess er að styrkja bændur til landgræðslu á jörðum sínum, stöðva rof, þekja land gróðri og gera 

það nothæft til landbúnaðar eða annarra nota. Starfsmaður á vegum Náttúrustofu Suðausturlands, sem 

hefur aðsetur á Kirkjubæjarklaustri, sá um verkefnið sumarið 2022 líkt og fyrri sumur. Svæðið nær allt frá 

Mýrdalssandi og austur í Lón en alls eru 36 bændur á svæðinu þátttakendur í verkefninu, 31 í Skaftárhreppi 

og 5 í Hornafirði. Starfið felst í heimsóknum til bænda þar sem uppgræðslur eru skoðaðar, framkvæmdir 

eru staðfestar og gerð áætlun fyrir næsta ár. Staðfestingu á framkvæmdum þarf að fylgja landfræðileg 

staðsetning aðgerða, annað hvort sem GPS ferill eða teikning á loftmynd, þar sem Landgræðslan ber 

ábyrgð á loftslagsbókhaldi Íslands. Þetta árið gátu þátttakendur einnig fengið styrk til notkunar á lífrænum 

áburði í uppgræðslum hjá sér, með eða í staðinn fyrir tilbúna áburðinn.  

Kolefnismælingar í Skaftárhreppi 

Vorið 2021 fór af stað viðamikið vöktunarverkefni í Skaftárhreppi við mælingar á kolefnisforða og -flæði úr 

þurrlendisjarðvegi. Áframhald varð á verkefninu árið 2022 og hlaut náttúrustofan fjögurra milljón króna 

styrk frá Loftslagssjóði fyrir verkefnið sem unnið er í samstarfi við Landgræðsluna. Markmið verkefnisins 

er að mæla kolefnisforða ásamt CO2 flæði á nokkrum mismunandi vistgerðum þurrlendisjarðvegs og 

þannig er hægt að áætla heildarlosun eða bindingu með nokkuð góðri vissu. Aukalega framkvæmdum við 

kolefnismælingar fyrir einkaaðila í Fljótshverfi sem mun nýta niðurstöðurnar í gæðastjórnunarkerfi 

fyrirtækis hans en einnig nýtast niðurstöðurnar okkur. 

 
 
Svarðmælingar á CO2 flæði jarðvegs í skógrækt í Skaftárhreppi sumarið 2022. Vinstri myndin sýnir fast 
mælirör í jarðvegi sem gengur u.þ.b. 16-18 cm ofan í jörðina og notað er til að mæla CO2 flæði jarðvegs 
og gróðurs innan rörsins. Myndin til hægri sýnir hvernig mæling á sér stað með sérhæfðum búnaði EGM-
5 frá PP Systems. Ljósm.: RÓ 2022 



 
 

32 Náttúrustofa Suðausturlands 

 

Mat á náttúru og innviðum á Breiðamerkursandi 

Náttúrustofan hóf sumarið 2021 samstarfsverkefni með Nýheimum þekkingarsetri, sem unnið er fyrir 

Vatnajökulsþjóðgarð, sem snýr að mati á náttúru og innviðum á Breiðamerkursandi. Verkefnið er liður í 

Vörðu sem er samstarfsverkefni atvinnuvega- og nýsköpunarráðuneytisins og umhverfis-, orku- og loftlags-

ráðuneytisins, sem byggir á heildstæðri nálgun í stjórnun áfangastaða en Breiðamerkursandur er einn af 

fjórum fyrstu áfangastöðunum sem unnið er með í verkefninu. Með Vörðu verða lögð drög að fyrirmyndar-

áfangastöðum og verða Vörðu áfangastaðir á Íslandi sem teljast einstakir á lands- eða heimsvísu. Hlutur 

Náttúrustofu í verkefninu snýr að mestu leiti að fjalla um náttúru svæðisins, dauða og lifandi, og lýsa 

ástandi hennar í dag og hvernig málum skuli háttað til að hún verði ekki fyrir skakkaföllum vegna nýtingar 

hennar. Vinnan byggir mikið á fyrirliggjandi gögnum en einnig var gerð úttekt á gróðri, með aðkomu 

Náttúrustofu Austurlands, í sumar á vinsælustu svæðum Breiðamerkursands. Áætluð verklok eru í mars 

2023. 

 
 
Samsett mynd sem er tekin úr gróðurkafla verkefnisins um Breiðamerkursand. Myndirnar sýna ástand við 
áningarstaðinn við Hrolllaugshóla austast á Breiðamerkursandi. Ljósm.: GÓ, 26. ágúst 2022 

https://www.facebook.com/Nyheimar/?__cft__%5b0%5d=AZW1uYPOEUKnuu0JqJVmEDFlOA99tePqiyN7hnWI_B8KOvGRjkH5UryBwpAzu0qEAIHkQ66PkgYK25VNTDK1kGe_o18HHokgUsuIBzLqIqQKL5fRsfuCLIMQPDLdpCf5eZBRpj7AbjkvyGOR155d2XZQGykvF1Nh19gB4jbg_fALfwRejwd804nvS7HJGtxIAVo&__tn__=kK-R
https://www.facebook.com/Vatnajokulsthjodgardur?__cft__%5b0%5d=AZW1uYPOEUKnuu0JqJVmEDFlOA99tePqiyN7hnWI_B8KOvGRjkH5UryBwpAzu0qEAIHkQ66PkgYK25VNTDK1kGe_o18HHokgUsuIBzLqIqQKL5fRsfuCLIMQPDLdpCf5eZBRpj7AbjkvyGOR155d2XZQGykvF1Nh19gB4jbg_fALfwRejwd804nvS7HJGtxIAVo&__tn__=-%5dK-R

Úttekt á botndýralífi á losunarreit utan við Hornafjarðarós 

Hornafjarðarós hefur lengi reynst erfiður til siglinga, m.a. vegna takmarkaðs dýpis við grynningar utan við 

ósinn. Áætlanir eru um dýpkun Grynnslanna við Hornafjarðarós og óskaði Vegagerðin eftir þjónustu 

Náttúrustofu Suðausturlands við úttekt á botndýralífi á fyrirhuguðu losunarsvæði. Þátttaka Náttúrustofu 

Suðausturlands fólst í framkvæmd sýnatöku á fjórum uppgefnum staðsetningum ákvörðuðum af 

Vegagerðinni auk greiningu sýna. Öllum sýnum var safnað á Björn Lóðs, sem er lóðsbátur 

Hornafjarðarhafnar, þann 31. mars 2022. Siglt var út að fyrirhuguðum losunarreit við Grynnslin utan við 

Hornafjarðarós. Þar er úttektarsvæði, afmarkað með fjórum punktum og er flatarmál svæðisins áætlað um 

200x200 m. Samkvæmt dýptarmæli lóðsbátsins er dýpið á svæðinu er 18-25 metrar. Niðurstöður úttektar 

benda ekki til mikils tegundaauðgis á losunarsvæði, enda er Hornafjarðarós sjávarfallaós með töluverðu 

ölduróti og tilheyrandi tilflutningi á botnseti sem reynist botndýrum almennt erfitt uppdráttar. Þó þarf að 

hafa í huga að tekin voru fá sýni og ekki hægt að fullyrða að þau gefi nákvæma mynd af tegundaauðgi 

svæðisins.  

 

Rannveig Rögn Leifsdóttir og starfsmenn Hornafjarðarhafnar, Þröstur Jóhannson og Vignir Júlíusson, tæma 

botngreipina eftir sýnatöku á ríflega 20 m dýpi á Grynnslunum utan við Hornafjarðarós. Ljósm.: LJ, 31. 

mars, 2022. 

Hreindýratalningar 

Í byrjun apríl fékk Náttúrustofa Austurlands starfsmann stofunnar til frjósemistalninga á hreindýrum á 

veiðisvæði 8 og 9. Í apríl eru geldar kýr að mestu búnar að fella hornin og því gefur fjöldi hyrndra kúa á 

þessum tíma ágæta mynd af því hve margar kýr eru kelfdar (kálffullar) að vori. Þó eru einhverjar kýr 

kollóttar (kollur) allt árið óháð því hvort þær séu geldar eða ekki. Á veiðisvæði 8 fundust 23 hyrndar kýr 

(144 dýr) og á veiðisvæði 9 fundust 29 hyrndar kýr (166 dýr í heild), hluti dýranna var ógreinanlegur vegna 

fjarlægðar. 

 

Tarfahópur á Breiðamerkursandi þann 10. apríl. Ljósm.: LJ 

ÖNNUR VERKEFNI 

Fortíðarsamtal – fyrir framtíðina 

Vorið 2021 fór Náttúrustofa Suðausturlands af stað með verkefnið Fortíðarsamtal – fyrir framtíðina í 

samstarfi við Menningarmiðstöð Hornafjarðar. Verkefnið hlaut menningarstyrk frá Samtökum Sunnlenskra 

Sveitarfélaga (SASS). Markmið verkefnisins var að taka viðtöl við eldri konur á Suðausturlandi og varðveita 

þar með sögu þeirra og upplifun. Árið 2021 voru tekin viðtöl við fjórar konur, Elínborgu Pálsdóttur, Höllu 

Bjarnadóttur, Laufeyju Lárusdóttur og Ingibjörgu Zophoníasdóttur. Þrjár þessa kvenna eru nú látnar sem 

endurspeglar mikilvægi slíkra viðtala en með þeim hafa varðveist frásagnir þeirra af þeim miklu breytingum 

á samfélagi, náttúru og tækni sem urðu á þeirra lífsskeiði. Í ár voru viðtölin unnin og þau gerð aðgengileg 

og var meðal annars hægt að hlusta á þau á 20 ára afmælishátíð Nýheima sem haldin var í lok ágúst. 

Vísindaferðaþjónusta  

Náttúrustofan tekur þátt í verkefni með Rannsóknasetri Háskóla Íslands á Hornafirði, Vatnajökulsþjóðgarði 

Framhaldsskóla Austur-Skaftafellssýslu og Vöruhúsinu sem kallast Vísindaferðaþjónusta - nýr vettvangur 

fyrir öflun og miðlun þekkingar um loftslagsmál sem hlaut styrk frá Loftslagssjóði árið 2021. Markmið 

verkefnisins er að veita fyrirtækjum í jöklaferðaþjónustu á Hornafirði stuðning og ráðgjöf við þróun nýrra 

ferðavara um loftslagsmál. Verkefnið samanstendur af nokkrum verkþáttum s.s. nýsköpun, upplifun, 

miðlun, menntun og rannsóknum og koma starfsmenn stofunnar að rannsókna- og miðlunarþættinum og 

er efninu miðlað á tveimur heimasíðum. Áætluð verklok er á vormánuðum 2023. 

 

Skjáskot af annarri heimasíðu verkefnisins Vísindaferðaþjónusta sem stofan hefur aðkomu að. 

Framhaldsskólinn í Austur-Skaftafellssýslu – FAS 

Líkt og undanfarin ár hefur verið talsvert samstarf á milli stofunnar og FAS. Á haustmánuðum fóru 

starfsmenn stofunnar með í vettvangsferðir með tveimur skólahópum. Annars vegar var hópur sem fór í 

árlega jöklaferð en í þeirri ferð er gengið um aura Heinabergsjökuls og starfsmaður kennir nemendum um 

jarðminjar. Hins vegar fór starfsmaður með í vettvangsferð á Skeiðarársand og tók þátt í kennslu og vinnslu 

við gróðurmælingar.  

Fuglaathugunarstöð Suðausturlands 

Frá árinu 2013 hefur umtalsvert samstarf verið á milli Fuglaathugunarstöðvar Suðausturlands og 

náttúrustofunnar. Í ár var unnið saman að merkingum á helsingjum, bjargfuglatalningar og fiðrildavöktun.  

Afmælishátíð Nýheima 

Þann 27. ágúst var haldið hátíðlegt 20 ára afmæli Nýheima en stofan er með skrifstofur í því húsnæði. Við 

það tækifæri kynntu stofnanir hússins starfssemi sína og haldin voru nokkur erindi af tilefninu. Mikill fjöldi 

gesta kom í húsakynnin enda var margt um að vera því auk kynninga og erinda var boðið upp á 

skemmtiatriði og veitingar.  

 

https://scitour.interreg-npa.eu/
https://www.wonderseekers.com/

Lilja Jóhannesdóttir við bás stofunnar á afmælishátíð Nýheima þann 27. ágúst en haft var til sýnis fyrir gesti 

nokkra muni úr náttúru Íslands. Ljósm.: EHÆ. 

 

Þann 27. janúar hittu starfsmenn stofunnar nemendur 6. bekkjar Grunnskóla Hornafjarðar út á 
Leiðarhöfða snemma morguns og fræddu nemendur um himingeiminn og fengu þau að skoða undur hans 
með stjörnukíki. Ljósm.: KH. 

FJÁRHAGUR 

Deloitte ehf Hornafirði annast bókhalds- og launavinnslu auk endurskoðunar, reikningsskila og skattskila 

fyrir Náttúrustofu Suðausturlands. Samkvæmt ársreikningi Náttúrustofunnar fyrir rekstrarárið 2022 námu 

heildarrekstrartekjur um 69,2 millj. króna. Afkoma af rekstri Náttúrustofunnar var jákvæð um 12,2 millj. 

króna og var sú upphæð færð til hækkunar á eigin fé stofunnar. Samkvæmt efnahagsreikningi námu eignir 

Náttúrustofunnar 36,5 millj. króna og bókfært eigið fé í árslok var 32 millj. króna. Nánari upplýsingar um 

fjárhag stofunnar má finna í ársreikningi hennar.  

 
Hlutfallsleg skipting tekna og útgjalda Náttúrustofu Suðausturlands 2022. 

 

 

Styrkir 

Árið 2022 hlaut stofan styrk frá Atvinnu- og rannsóknarsjóði sveitarfélagsins Hornafjarðar til rannsókna á 

tröllasmið og risadisk. Samstarf er við Landgræðsluna vegna verkefnisins Bændur græða landið, GróGos og 

kolefnismælinga í Skaftárhreppi. Samstarf er við Náttúrufræðistofnun Íslands vegna vöktunar náttúru-

verndarsvæða, bjargfuglavöktunar og helsingjavöktunar. Einnig voru gerðir samstarfsamningar við 

Nýheima þekkingarsetur um mat á álagi á Breiðamerkursandi og við Rannsóknarsetur Háskóla Íslands á 

Hornafirði og fleiri um vísindaferðaþjónustu. 

Erindi og kynningar  

4. janúar – Rannveig Ólafsdóttir – kynning á frumniðurstöðum kolefnismælinga í Skaftárhreppi. Haldin 
fyrir aðalskipulagsnefnd Skaftárhrepps á netinu. 
 
2. febrúar – Kristín Hermannsdóttir sagði frá vöktun náttúruverndarsvæða árið 2021 á fundi stjórnar 
Nýheima Þekkingarseturs. Haldið á netfundi. 
 
17. febrúar – Ester Rut Unnsteinsdóttir spendýravistfræðingur hjá Náttúrufræðistofnun Íslands hélt 
erindi á vegum stofunnar um rannsóknir á íslenska refnum í Nýheimum.  
 
24. mars – Lilja Jóhannesdóttir – kynning og frumsýning á fræðslumyndbandinu Vísband. Haldin á 
ársfundi Náttúrustofu Suðausturlands í Nýheimum. 
 
2. júní – Rannveig Ólafsdóttir – kynning á störfum Náttúrustofu Suðausturlands. Haldin við opinbera 
heimsókn forseta Íslands á Kirkjubæjarstofu. 
 
28. september – Lilja Jóhannesdóttir – Skúmur í útrýmingarhættur? Erindi á ársfundi 
Náttúrufræðistofnunar Íslands í Borgarnesi. 
 
27. október – Snævarr Guðmundsson – Hvað varð Felli að falli. Landmótun og jöklabreytingar á 
Breiðamerkursandi á síðustu öldum. Haldið á haustþingi Þórbergssetur um jörðina Fell á 
Breiðamerkursandi. 
 

Útgáfa, greinargerðir og ritrýndar greinar 

Snævarr Guðmundsson & D. J. A. Evans 2022. Geomorphological map of Breiðamerkursandur 2018: the 
historical evolution of an active temperate glacier foreland. Geografiska Annaler: Series A Physical 
Geography. DOI: 10.1080/04353676.2022.2148083. 

Kristín Hermannsdóttir, Lilja Jóhannesdóttir, Pálína Pálsdóttir, Rannveig Ólafsdóttir, Rannveig Rögn 
Leifsdóttir, Rögnvaldur Ólafsson og Snævarr Guðmundsson 2022. Ársskýrsla 2021. Náttúrustofa 
Suðausturlands, Höfn í Hornafirði, mars 2022. 

Rannveig Rögn Leifsdóttir, 2022. Fiðrildavöktun á Suðausturlandi. Náttúrustofa Suðausturlands, Höfn í 
Hornafirði, mars 2022. Minnisblað, 6 bls. 

Hildur Hauksdóttir, Erla Guðný Helgadóttir og Snævarr Guðmundsson, 2022. Jarðfræðikortlagning á 
Breiðamerkursandi. Útgefandi: Náttúrustofa Suðausturlands, Höfn í Hornafirði, mars 2022. 26 bls. 

Brynjúlfur Brynjólfsson og Kristín Hermannsdóttir, 2022. Helsingjavöktun á Suðausturlandi 2021. 
Útgefandi: Náttúrustofa Suðausturlands og Fuglaathugunarstöð Suðausturlands, Höfn í Hornafirði, janúar 
2022. 46 bls. 

Nýheimum 

Litlubrú 2 

780 Höfn í Hornafirði 

 

Kirkjubæjarstofu 

Klausturvegi 2  

Sími: 470 8060 / 470 8061 

Heimasíða: www.nattsa.is 

Netfang: info@nattsa.is 

